
ABSTRAK

Kearifan tempatan boleh ditakrifkan sebagai pengetahuan yang diperoleh oleh individu tempatan
melalui pengumpulan pengalaman dan pemahaman mendalam tentang sistem, persekitaran dan
sumber berdasarkan budaya dan konteks tempatan. Kajian ini bertujuan untuk meneroka elemen nilai
geografi fizikal dalam kearifan tempatan masyarakat Dayak Orang Ulu di Long Busang, Kapit,
Sarawak. Pendekatan kualitatif dengan reka bentuk etnografi serta temu bual separuh struktur
digunakan dalam kajian ini. Sampel kajian terdiri daripada empat orang penduduk tetap di Long
Busang, Kapit, Sarawak yang berumur 50 tahun ke atas. Analisis tipologi digunakan untuk
menghuraikan data kualitatif secara sistematik dan jelas. Dapatan kajian menunjukkan keseluruhan
responden berpengetahuan tentang elemen nilai geografi yang telah dikategorikan dalam kearifan
tempatan masyarakat ini iaitu guna tanah dan pengetahuan tempatan (litosfera), kearifan tempatan
dalam amaran awal hujan lebat dan bencana banjir (atmosfera), sungai dalam kehidupan masyarakat
(hidrosfera) dan penggunaan tumbuhan dalam penjagaan kesihatan (biosfera) sebagai geografi fizikal.
Kesimpulannya, hasil kajian juga membuktikan bahawa elemen geografi dan pengetahuan tradisional
masyarakat Dayak Orang Ulu boleh dimanfaatkan dalam pengurusan sumber semula jadi,
pembangunan komuniti dan adaptasi terhadap cabaran bencana alam sekitar. Kajian elemen-elemen
ini bukan sahaja membuka perspektif baharu tentang kearifan tempatan tetapi juga menyumbang
kepada strategi kelestarian komuniti berdasarkan pemahaman yang lebih mendalam terhadap
persekitaran sosial dan ekologi mereka. Justeru itu, kearifan tempatan ini bukan sahaja memberikan
manfaat kepada masyarakat tempatan tetapi juga berpotensi menjadi model untuk pengurusan lestari
di peringkat global.

Kata Kunci: Elemen Nilai, Geografi Fizikal, Kearifan Tempatan, Dayak Orang Ulu

ABSTRACT

Local wisdom can be defined as knowledge acquired by local individuals through accumulated
experiences and deep understanding of systems, environments, and resources, based on culture and
local context. This study aims to explore the elements of physical geographical values embedded in
the local wisdom of the Dayak Orang Ulu community in Long Busang, Kapit, Sarawak. A qualitative
approach using an ethnographic design and semi-structured interviews was employed in this
research. The sample consisted of four permanent residents of Long Busang, Kapit, Sarawak, aged 50
and above. Typological analysis was used to systematically and clearly describe the qualitative data.
The findings revealed that all respondents possessed knowledge of geographical value elements that
were categorized within the local wisdom of this community. These included land use and local
knowledge (lithosphere), local wisdom in early warning of heavy rainfall and flood disasters
(atmosphere), the role of rivers in community life (hydrosphere), and the use of plants in healthcare
practices (biosphere) — all reflecting aspects of physical geography. In conclusion, the results also
demonstrate that the geographical elements and traditional knowledge of the Dayak Orang Ulu
community can be utilized in natural resource management, community development, and adaptation
to environmental disaster challenges. The study of these elements not only opens new perspectives on
local wisdom but also contributes to sustainable community strategies through a deeper
understanding of their social and ecological environment. Therefore, this local wisdom not only
benefits the local community but also holds potential as a model for sustainable management at the
global level.

Keywords: Value Elements, Physical Geographic, Local Wisdom, Dayak Orang Ulu

PENGENALAN

Kearifan tempatan atau local wisdom yang berkait dengan persekitaran setempat sama ada
elemen persekitaran fizikal dan budaya adalah amat penting dalam membentuk kelestarian
kehidupan. Kearifan tempatan (local wisdom) merujuk kepada sistem pengetahuan yang
berkembang melalui pengalaman, pemerhatian, dan adaptasi masyarakat terhadap
persekitaran fizikal serta sosial mereka. Keadaan ini wujud hasil daripada pandangan manusia
yang mendalam tentang persekitaran tempatan (Syamsul Azizul et al.,, 2019). Kearifan
tempatan berperanan yang amat signifikan dalam aspek pengurusan sumber, penggunaan
ruang, serta adaptasi terhadap risiko persekitaran. Kearifan tempatan ialah idea masyarakat
setempat tentang tempat mereka yang bijaksana, mempunyai nilai yang baik, boleh diterima
akal yang sihat dan diikuti secara umum oleh orang dalam komuniti tersebut. Kearifan
tempatan sering dikaitkan dengan keupayaan masyarakat untuk mengadaptasi diri dengan
persekitaran mereka, memanfaatkan sumber alam dan mewujudkan cara hidup yang harmoni
dengan alam sekitar (Aslan, 2017 & Syamsul Azizul et al, 2019). Elemen geografi fizikal
atau persekitaran fizikal seperti bentuk muka bumi, pola saliran sungai, struktur tanah dan
iklim berupaya mempengaruhi cara hidup masyarakat di sesuatu tempat.

Dalam masyarakat Dayak Orang Ulu yang mendiami Long Busang, Kapit, Sarawak,
kearifan tempatan berkait rapat dengan landskap fizikal sekeliling mereka yang terdiri
daripada hutan hujan tropika, sungai-sungai berliku dan kawasan berbukit. Pengetahuan
mereka terhadap fenomena geografi fizikal ini diterapkan dalam pelbagai aspek kehidupan
termasuk pertanian, pembinaan rumah, perubatan tradisional, dan penentuan musim. Kearifan
tempatan masyarakat Dayak Orang Ulu di Long Busang, Kapit, Sarawak mewujudkan
hubungan mendalam antara manusia dengan persekitaran geografi fizikal mereka yang
merangkumi elemen geografi fizikal seperti litosfera, atmosfera, hidrosfera dan biosfera di
kawasan mereka. Kekayaan budaya yang dimiliki oleh sesuatu bangsa merupakan satu nilai
kearifan tempatan yang perlu dilestarikan. Nilai-nilai yang terkandung dalam kearifan
tempatan ini berfungsi sebagai panduan dalam kehidupan masyarakat sama ada dalam
menjalani aktiviti harian mahupun dalam pembentukan karakter individu. Kearifan tempatan
adalah hasil daripada adaptasi masyarakat terhadap persekitaran mereka yang memberi kesan

positif terhadap kelestarian alam sekitar. Selain itu, ia juga merangkumi pandangan hidup,
ilmu pengetahuan serta pelbagai strategi kehidupan yang diwujudkan melalui aktiviti
masyarakat setempat dalam usaha mereka untuk menyelesaikan masalah dan memenuhi
keperluan harian (Ahmad Muzawir & Ismail Suardi, 2021). Kajian terhadap kearifan
tempatan adalah relevan untuk memahami dan mengukuhkan nilai-nilai tersebut dalam
konteks masyarakat moden.

Menurut Mohammad Zohir dan Noorazlina Saidin (2016), kearifan tempatan adalah
hasil pengumpulan pengalaman yang memberi panduan kepada komuniti untuk menguruskan
sumber dengan bijak dan berkesan. Kearifan ini bukan sahaja membantu masyarakat Dayak
Orang Ulu menyesuaikan diri dengan bencana alam seperti banjir dan kemarau tetapi juga
membentuk identiti budaya mereka. Namun begitu, keterbatasan dokumentasi mengenai
bagaimana elemen geografi fizikal diterjemahkan dalam kearifan tempatan masyarakat
pedalaman di Sarawak masih ketara. Oleh itu, artikel ini dijalankan bagi meneroka, mengenal
pasti dan menghuraikan elemen-elemen geografi fizikal yang terkandung dalam sistem
pengetahuan tradisional masyarakat Dayak Orang Ulu di Long Busang. Fokus utama kajian
ini adalah untuk memahami bagaimana pengetahuan ini terbentuk, diamalkan dan diwariskan,
serta peranannya dalam kelangsungan hidup komuniti tersebut dalam persekitaran yang
mencabar. Kajian ini diharapkan dapat memberikan sumbangan kepada usaha pemeliharaan
ilmu peribumi serta memperkukuhkan wacana akademik dalam bidang geografi budaya dan
pembangunan lestari.

METODOLOGI

Reka bentuk kajian yang digunakan adalah penyelidikan kualitatif atau lebih tepatnya reka
bentuk etnografi atau ethnography design untuk menggambarkan tingkah laku dan
kepercayaan sekumpulan manusia yang berkongsi amalan atau budaya yang sama (Chua,
2006). Pensampelan bertujuan iaitu memilih satu unsur secara sengaja atau mempunyai
kriteria yang telah ditetapkan (Nurul Hidayana & Amirah, 2024). Kajian ini melibatkan temu
bual bersama empat orang responden yang terdiri daripada penduduk tempatan berumur 50
tahun ke atas. Dalam analisis data, kaedah analisis tipologi digunakan untuk pengelasan data
dalam kategori mengikut corak dan tema tertentu. Secara ideal, setiap kategori data haruslah
tidak bertindih antara satu sama lain (Chua, 2006).

Kajian ini dijalankan di salah sebuah kampung yang terletak di pedalaman Sarawak
iaitu di Long Busang, Kapit, Sarawak. Bahagian Kapit merupakan bahagian terbesar di
Sarawak dengan keluasan 38,934 kilometer persegi, hampir satu pertiga daripada jumlah
keluasan tanah Sarawak iaitu 124,450 kilometer persegi (Majlis Daerah Kapit, 2024). Dirujuk
daripada Sarawak Data (2020), Bahagian Kapit terdiri daripada tiga daerah iaitu Daerah
Kapit, Daerah Belaga dan Daerah Song dengan jumlah penduduk mencapai 134,800 orang
pada tahun 2020. Kaum Iban adalah kumpulan etnik terbesar di Kapit, dengan peratusan
67.4peratus. Selebihnya adalah Orang Ulu (18.7peratus), Cina (6.7peratus), Melayu
(3.4peratus) dan Melanau (1.2peratus).

DAPATAN DAN PERBINCANGAN
Demografi Responden

Kajian ini melibatkan empat orang penduduk tetap Long Busang sebagai responden.
Responden terdiri daripada jantina lelaki berumur antara 52 hingga 60 tahun, dengan purata
umur 55.5 tahun. Sebanyak 75 peratus responden telah menetap di Long Busang selama lebih
52 tahun, manakala seorang (R1) menetap selama 32 tahun atas faktor perkahwinan. Dari segi
pendidikan, 25 peratus tidak mempunyai pendidikan formal, 25 perarusmencapai tahap
pendidikan rendah, manakala 50 peratus memiliki kelayakan pendidikan tinggi dengan

Diploma Teologi Alkitab dan Ijazah Sarjana Muda Pendidikan. Dari segi pekerjaan, separuh
responden bekerja sebagai petani sementara yang lain adalah pesara pastor dan Guru Besar.
Seramai 75 peratus responden mempunyai purata lima orang anak setiap keluarga, manakala
seorang responden tidak mempunyai anak (Jadual 1).

Peta 1: Kawasan Kajian

S KALIMANTAN, INDONESIA -
e ———————— e ———

Jadual 1: Demografi Responden

Responden Jantina Umur Pekerjaan Latar Tempoh  Bilangan
(tahun) belakang tinggal di anak
pendidikan  Long
Busang
(tahun)
R1 Lelaki 56 Petani Tahun 6 32 5
R2 Lelaki 54 Pesara Diploma 54 0
pastor Teologi
Alkitab
R3 Lelaki 60 Petani Tidak 55 6
bersekolah
R4 Lelaki 52 Guru [jazah 52 5
Besar Sarjana
Muda
(Pendidikan)

Elemen Nilai Geografi Fizikal Yang Terdapat Dalam Kearifan Tempatan
Masyarakat Dayak Orang Ulu

Dalam bahagian ini, soalan temu bual telah diajukan kepada responden berkenaan
pengetahuan elemen nilai geografi fizikal yang terdapat dalam kearifan tempatan masyarakat
Dayak Orang Ulu. Empat elemen yang melibatkan elemen geografi fizikal telah ditemu bual
merangkumi elemen guna tanah dan pengetahuan tempatan (litosfera), berkaitan dengan
amaran awal dan bencana banjir (atmosfera), sungai dalam kehidupan (hidrosfera) dan

penggunaan tumbuhan dalam penjagaan kesihatan (biosfera). Dapatan kajian mendapati
kesemua responden mempunyai kearifan tempatan yang baik terhadap elemen geografi fizikal

ini (Jadual 2).

Jadual 2: Pengetahuan Elemen Nilai Geografi Fizikal

Responden Guna tanah Kearifan Sungai dalam  Penggunaan
dan tempatan kehidupan tumbuhan
pengetahuan dalam amaran = masyarakat dalam
tempatan awal hujan (Hidrosfera) penjagaan
(Litosfera) lebat dan kesihatan

bencana banjir (Biosfera)
(Atmosfera)

R1 / / / /

R2 / / / /

R3 / / / /

R4 / / / /

Petunjuk: / = Tahu
Kearifan Tempatan Berkaitan Guna Tanah dan Impak Penggunaannya (Litosfera)

Guna tanah adalah kedah yang digunakan dan dimanfaatkan oleh manusia di sesuatu kawasan
permukaan bumi untuk pelbagai aktiviti seperti pertanian, perumahan, perdagangan,
pengangkutan dan infrastruktur, rekreasi dan riadah dan pelbagai lagi. Penggunaan guna
tanah ini memberi impak kepada tanah itu sendiri seperti tanah runtuh, hakisan dan
pencemaran. Data yang diperoleh dalam kajian mendapati bahawa 100 peratus responden
tahu serba sedikit tentang faktor umum yang menyebabkan tanah runtuh kesan daripada
perubahan guna tanah namun tahap pengetahuan mereka mengenai proses atau mekanisme
terperinci adalah berbeza-beza.

Responden satu (R1) menjelaskan bahawa ketiadaan pokok yang berfungsi menahan
tanah melalui akarnya menjadi salah satu punca utama berlaku tanah runtuh. Dalam keadaan
ini, apabila hujan lebat berlaku air meresap ke dalam tanah menjadikannya berat dan longgar
yang akhirnya mengakibatkan tanah runtuh. Selain itu, gegaran seperti kilat turut disebut
sebagai faktor yang mampu mencetuskan kejadian ini terutama di kawasan cerun yang curam
dan gondol. Oleh itu, beliau menyarankan bahawa tanda-tanda kawasan yang berisiko berlaku
tanah runtuh dapat dikenal pasti melalui pemerhatian terhadap faktor-faktor tersebut
terutamanya semasa musim hujan yang lebat.

Pernyataan R1:
“Ada...tengoklah tapak gereja baru kita tu...dulu tanah runtuh berlaku bawah
bukit tapak tu masa baru-baru orang sapu tapak tu...”

“Kan tiada pokok tahan tanah tu...akar pokok... bila hujan lebat turun...air
masuk ke dalam tanah...kadang-kadang kilat pun boleh bagi gegaran kuat yang
buat tanah runtuh...sebab tu kalau kita tengok kawasan yang curam dan
gondol...kita dah boleh agak kawasan tu akan berlaku tanah runtuh...lagi-lagi
masa musim hujan...”

Responden dua (R2) menyatakan bahawa kejadian tanah runtuh di kawasan kampung
berlaku disebabkan aktiviti pembangunan. Sebagai contoh, beliau merujuk kepada tanah
runtuh yang berlaku di belakang masjid dan di tapak gereja baharu akibat tanah yang baharu
sahaja dibersihkan dan tidak mempunyai pokok untuk menahan struktur tanah. Tambahan

pula, hujan lebat menyebabkan tanah menjadi lembut manakala struktur tanah asal yang
terganggu menjadikannya lebih mudah runtuh. R2 juga menekankan kepentingan langkah
pencegahan seperti pembinaan longkang yang baik untuk mengurangkan risiko kejadian
tersebut.

Pernyataan R2:
“Ada...rumah Tiang tu...belakang masjid...hampir-hampir sudah rumah dia tu
mahu runtuh...lepas tu...tapak gereja baru pun sama... masa mula-mula orang
sapu tanah kat situ...tanah ada runtuh di bawah bukit tapak tu...”

“Sebab tiada pokok tahan tanah...tambah lagi hujan tanah jadi lembut sebab
masih baru orang sapu...kalau mereka ada buat longkang dia tidak
apa...belakang rumah pakcik kamu pun bahaya masa tu...dia pergi marah orang
kerja sana suruh buat longkang bagus-bagus..."”

Menurut responden tiga (R3) pula, kejadian tanah runtuh sering berlaku akibat aktiviti
pembukaan ladang yang menyebabkan kawasan hutan menjadi gondol dan tanah kehilangan
kekuatan semula jadi. Beliau menjelaskan bahawa pembersihan hutan secara meluas
melemahkan struktur tanah kerana ketiadaan akar pokok untuk menahan tanah terutamanya
apabila hujan lebat kerap berlaku.

Pernyataan R3:
“Ada...pinggir ladang kita...tidak juga dekat sangat dengan ladang...tepi
sana...ada satu tanah runtuh besar situ...”

“Sebab hutan gondolah lah...sebab hutan sudah bersih...luas...lemah sudah
tanah...sebab selalu hujan...tanah gelongsor...tanah menyo kita Badeng panggil
dia...banyak juga berlaku tanah runtuh tepi jalan tu...tempat ladang makcik kamu
Pengkam sana pun ada...”

R3 juga menggunakan istilah tempatan, tanah menyo untuk merujuk kepada fenomena
tanah gelongsor yang katanya sering berlaku di kawasan tepi ladang dan jalan termasuk di
sekitar kawasan ladang keluarganya. Beliau mengaitkan kejadian ini dengan pemerhatian
peribadi dan pengalaman yang menegaskan betapa pentingnya mengekalkan kestabilan tanah
melalui perlindungan hutan dan pengurusan tanah yang baik. Ini menunjukkan bahawa beliau
memahami hubungan antara aktiviti manusia dan kejadian semula jadi yang memberi impak
terhadap kawasan setempat.

Di samping itu, responden empat (R4) menerangkan bahawa kejadian tanah runtuh di
kampung disebabkan oleh aktiviti pembangunan dan pertanian yang mengganggu kestabilan
struktur tanah. Beliau memberikan contoh kejadian di kawasan ladang lama di Mantan dan
sekitar jambatan Sungai Payang Yut di mana tanah runtuh berlaku akibat hutan yang
digondolkan menyebabkan tiada akar pokok untuk menahan tanah.

Tambahan pula, hujan berterusan yang meresap ke dalam tanah menjadikannya berat
dan tidak stabil lalu mengakibatkan tanah runtuh. Semasa pembangunan seperti pembinaan
masjid baharu, R4 menekankan bahawa pembinaan jalan baharu untuk pengangkutan bahan
binaan turut menyumbang kepada gangguan struktur tanah asal.

Pernyataan R4:
“Pernah...tanah runtuh kesan daripada pembangunan dan pertanian...itu ladang
lama pakcik di Mantan sana...besar tanah runtuh sana...banyak juga ladang
orang yang lain...selalu tanah runtuh berlaku di ladang orang...dekat jambatan
sungai Payang Yut sana pun tanah runtuh...dekat masjid sana juga...rumah

Tiang di belakang masjid tu...sebab orang pergi sapu jalan masa orang buat
masjid tu...sikit lagi rumah Tiang mahu tanah runtuh tu...”

“Edei...disebabkan hutan digondolkan tiada akar mahu tahan struktur tanah
tu...bila hujan berterusan...air hujan meresap ke dalam tanah...jadi berat dan
berlakunya tanah runtuh...sama macam orang buat masjid baru tu...jalan baru
dibuat  untuk  angkut alat...terganggu  sudah  struktur tanah  yang
asal...itulah...tiada pokok...sini pun kerap hujan jadi mudah lah berlaku tanah
runtuh:..”

Pengetahuan ekologi tempatan memainkan peranan penting dalam pemuliharaan tanah
dan pengurusan risiko tanah runtuh. Kajian ini mendapati perubahan guna tanah seperti
pembangunan dan pertanian merupakan punca utama tanah runtuh di Long Busang. Aktiviti
penebangan pokok menghilangkan kestabilan tanah akibat kehilangan akar yang berfungsi
menahan struktur tanah terutamanya semasa hujan lebat. Hal ini disokong oleh dapatan Anil
et al. (2011) dan Mialhe et al. (2015), yang menegaskan pentingnya memahami ekosistem
tempatan untuk pengurusan risiko bencana. Responden menekankan langkah mitigasi seperti
pembinaan longkang dan perlindungan hutan sebagai usaha pencegahan tanah runtuh.

Dapatan kajian turut menyokong pandangan Stringer dan Reed (2007), bahawa
pendekatan yang mengabaikan pengetahuan tempatan cenderung kurang efektif. Responden
memberikan contoh kejadian tanah runtuh yang berkaitan dengan pembangunan pesat dan
penggondolan hutan, mengaitkannya dengan keperluan untuk pengurusan tanah yang lebih
mampan. Kejadian seperti kegagalan cerun akibat fungsi longkang yang tidak berkesan
seperti dilaporkan Mohd Danial et al. (2024), menunjukkan pentingnya pengurusan guna
tanah yang baik bagi mengurangkan risiko degradasi dan bencana alam.

Foto 1: Tapak Pembinaan Gereja Baharu
Sumber: Pengkaji, (2024)

Kearifan Tempatan Dalam Amaran Awal Hujan Lebat dan Bencana Banjir
(Atmosfera)

Banjir merupakan salah satu bencana yang berlaku apabila hujan lebat secara berterusan yang
menyebabkan air melimpah ke kawasan yang kebiasaannya kering. Majoriti responden yakin
bahawa hujan berpanjangan tanpa henti terutama dari kawasan hulu pasti akan menyebabkan
banjir. Selain itu, halangan di aliran sungai seperti kayu balak atau tanah runtuh juga
dianggap sebagai faktor yang mempercepatkan kejadian banjir. Secara keseluruhan, 100
peratus responden menunjukkan pengetahuan tentang tanda-tanda awal banjir manakala lebih

75 peratus daripada responden yakin bahawa tanda-tanda tersebut hampir pasti akan
membawa kepada kejadian banjir sekiranya hujan berlanjutan dalam tempoh yang panjang.

R1 menyatakan bahawa tanda-tanda awal banjir dapat dilihat melalui keadaan cuaca
yang hujan berterusan untuk tempoh yang lama dari pagi hingga malam. Walaupun hujan
tersebut tidak lebat, tetapi jika ia berterusan tanpa henti ia sering menjadi petanda bahawa
banjir akan berlaku. Selain itu, R1 menjelaskan bahawa cuaca yang redup sepanjang hari juga
merupakan tanda awal yang sering diperhatikan sebelum kejadian banjir. Beliau turut
menekankan bahawa faktor tambahan seperti tanah runtuh atau batang kayu yang
menghalang aliran sungai di kawasan hulu turut boleh mempercepatkan proses banjir di mana
air yang terkumpul lama akan melimpah seperti empangan yang pecah.

Pernyataan R1:
“Itu...kalau hujan lama yang selalu tu...dari pagi sampai malam...esoknya dia
nak banjir la itu...”

“Biasa begitulah tanda-tandanya kalau nak banjir...memang banjir kalau hujan
lama macam tu...biasa cuacanya redup ja seharian tu..walaupun hujan tu tak
lebat tapi berterusan...mungkin sebab ada tanah runtuh atau batang kayu yang
menghalang aliran sungai di hulu sana...lama-lama penuh...macam empangan
pecah...itu yang membawa banjir...”

Mengenai kepastian sama ada tanda-tanda tersebut akan membawa kepada banjir, R1
menunjukkan keyakinan yang tinggi. Beliau menyatakan bahawa apabila hujan turun tanpa
henti dalam tempoh yang panjang kejadian banjir hampir pasti akan berlaku. Pengalaman dan
pemerhatian beliau terhadap corak cuaca serta kejadian sebelum ini memberikan keyakinan
bahawa tanda-tanda seperti ini akan membawa kepada bencana banjir.

R2 menyatakan bahawa tanda-tanda awal banjir dapat dikenal pasti melalui
pemerhatian terhadap keadaan cuaca dan tingkah laku serangga. Beliau menjelaskan bahawa
apabila hujan turun secara berterusan sepanjang hari dan malam tanpa henti risiko berlakunya
banjir menjadi sangat tinggi. Selain itu, R2 menambahkan bahawa kehadiran serangga Cen
(rayap dewasa) Isoptera dalam jumlah yang banyak di sekitar lampu pada waktu malam juga
menjadi petanda hujan lebat akan berlaku. Menurut pemerhatiannya, serangga-serangga
tersebut keluar dari sarang atau lubang untuk menghindari air yang bakal meningkat akibat
hujan yang berpanjangan.

Pernyataan R2:
“Tapi yang biasa kalau hujan seharian tu...setiap hari setiap malam...memang
banjir kalau macam tu...itu cen kalau banyak dekat lampu waktu malam...dia
mahu hujan itu...memang tahu mereka kalau hujan...”

“Ya confirm hujan...mungkin mereka keluar lubang lari dari hujan...”

Dalam pada itu, R3 menyatakan bahawa tanda-tanda awal banjir sering dapat dikenali
melalui hujan yang turun secara berterusan tanpa henti terutamanya pada waktu malam.
Menurut R3, apabila hujan berlaku setiap hari dan malam tanpa sebarang selang masa
keadaan ini akan menyebabkan takungan air menjadi penuh termasuk mata air dan sungai.
Beliau menekankan bahawa apabila sungai seperti Sungai Busang dan Sungai Balui
menerima jumlah air yang berlebihan, risiko banjir akan meningkat dengan ketara.

Pernyataan R3:
“Ya...kan...hujan tiap-tiap malam tiada selang...nah!..jadi itu la dia...jadi penuh
sudah mata air...sungai tu...takung-takung air penuh...nah!...sama penuh semua
sebab tu banjir...sungai Busang pun besar...sungai Balui pun besar...itu
lah...yang bawa banjir...hujan terlampau lebat...”

“Pengalaman...itu pengalaman...kekerapan hujan...hujan selalu...itu lagi...kalau
Teng Qateng...selalu juga hujan masa tu...”

“Ya...kenapa lah selalu hujan masa itu...suka hujan masa tu...Teng Qateng ulik
tu...”

Selain itu, R3 turut menyebut bahawa perubahan fasa bulan seperti Teng Qateng
(anak bulan) sering dikaitkan dengan peningkatan kadar hujan. Fenomena ini dianggap
sebagai salah satu petanda semula jadi yang dapat memberi gambaran tentang corak cuaca
yang berpotensi membawa banjir. Pengalaman peribadi beliau dalam mengamati corak cuaca
selama bertahun-tahun memperkukuhkan keyakinannya. R3 juga menyatakan bahawa
kebiasaan penduduk yang sering melakukan aktiviti seperti membakar kayu atau ladang
ketika musim pertanian turut mempengaruhi pola hujan. Walaupun pembakaran ladang tidak
secara langsung menyebabkan banjir, tapi kejadian hujan yang sedikit sering berlaku.

Pernyataan R3:
“...itu juga suka bawa hujan kan Adin...kalau orang selalu buat api...bawa asap
tebal...lepastu  hujan...kan kita selalu buat ladang...kalau kita selalu
bakar...kumpul kayu bakar...deyy...hujan juga...”

)

“Tidak...ikut musim juga hujan ni...musim hujan...itu yang bawa banjir...’

Sehubungan dengan itu, R4 menyatakan bahawa tanda-tanda awal banjir dapat
dikenal pasti melalui pemerhatian terhadap corak hujan dan kawasan hulu sungai. Menurut
beliau, hujan yang turun secara berterusan tanpa henti terutamanya di kawasan hulu
merupakan petanda yang jelas bahawa banjir mungkin akan berlaku. Beliau menekankan
bahawa jika hujan turun dari kawasan hulu sungai dan berlanjutan sepanjang malam, risiko
banjir akan menjadi lebih tinggi. R4 menjelaskan bahawa keadaan ini berpunca daripada
aliran sungai yang semakin meningkat di kawasan hulu dan akhirnya menyebabkan limpahan
di bahagian hilir sungai.

Pernyataan R4:
“Setakat ini...yang paling ketara hujan tak henti-hentilah dari awal...tapi di
sebelah hulu itu...kalau di sebelah hilir tidak banjir...kalau hujan berterusan dari
hulu banjir lah itu sekarang...”

Dapatan kajian juga menunjukkan bahawa hujan berterusan di kawasan hulu sungai
merupakan tanda awal banjir. Semua responden mengaitkan peningkatan jumlah air sungai
sebagai punca limpahan di kawasan hilir. Dapatan ini selari dengan kajian Siti Nurhaliza et al.
(2023) dan Jaharudin et al. (2017), yang menegaskan hubungan kuat antara hujan lebat
berpanjangan dan risiko banjir. Responden juga menyebut faktor seperti tanah runtuh dan
batang kayu yang menghalang aliran sungai sebagai punca percepatan banjir. Menurut
laporan Arif Aiman (2021), yang dipetik dari Utusan Malaysia, tanah runtuh besar bersaiz
40,000 dan 50,000 meter padu yang menyekat aliran sungai menjadi punca banjir luar biasa
di Lembah Klang.

Selain itu, kearifan tempatan seperti pemerhatian tingkah laku serangga Cen,
perubahan fasa bulan Teng Qateng dan tanda cuaca redup digunakan oleh masyarakat untuk
mengenal pasti tanda awal hujan lebat yang berpontensi menyebabkan banjir. Kajian Tugang
(2016), turut mengaitkan kepercayaan tradisional seperti kemarahan Antu yang boleh
menyebabkan banjir. Hal ini menegaskan peranan penting kearifan tempatan dalam
memahami risiko dan menyediakan langkah pencegahan bagi menghadapi bencana alam.

Foto 2: Kajadian Banjir Di Long Busang
Sumber: Pengkaji (2024)

Kearifan Tempatan Berkaitan Sungai Dalam Kehidupan Masyarakat (Hidrosfera)

Sungai merupakan aliran air semula jadi yang mengalir dari kawasan tinggi ke kawasan
rendah yang mempunyai kepentingan yang signifikan kepada penduduk di luar bandar
sebagai sumber air, pengairan pertanian, sumber protein, pengangkutan, ekonomi dan
kegiatan sosial dan budaya. Berdasarkan temu bual, semua responden (100 peratus)
mengetahui sumber utama bekalan air bersih di kampung mereka. Mereka menyebut bahawa
air paip diambil dari sungai-sungai kecil seperti Sungai Payau, Sungai Lalut Telik, Sungai
Sengim dan beberapa cabang sungai gunung yang bersih dan jernih. R1, R2, R3 dan R4 juga
memahami bahawa kebersihan sumber air ini dijaga dengan baik melalui larangan aktiviti
pertanian, pembalakan dan pencemaran di kawasan tadahan air. Selain itu, ada yang
menyebut bahawa program gotong-royong dilakukan untuk membersihkan dan membaiki
sistem paip yang tersumbat. Semua responden menunjukkan kesedaran yang tinggi tentang
kepentingan sumber air bersih dan usaha yang dilakukan untuk mengekalkan kebersihannya.

R1 menjelaskan bahawa sumber air utama yang digunakan di kampung datang dari
cabang kecil Sungai Payau. Beliau menyatakan bahawa sumber air ini dibekalkan melalui
sistem paip yang disalurkan ke beberapa kawasan di kampung seperti rumah Bengkok dan
rumah Data Kereta. Selain itu, beliau turut memaklumkan bahawa terdapat sumber air paip
lain yang diambil dari sungai kecil di kawasan bukit iaitu Sungai Lalut Telik yang menjadi
bekalan utama untuk rumah-rumah di kawasan tersebut.

Pernyataan R1:
“Dari cabang kecil sungai Payau sana...dari situ paip rumah Bengkok dan
rumah Data Kereta...sumber air paip rumah kita tidak sama...rumah Lalut Telik
pula dari sungai kecil bukit tu...sungai Lalut Telik ni lah...”

“Bersih...kan kita masih hidup sampai sekarang...kampung kita ada peraturan
tak boleh bercucuk tanam dan buat ladang padi di bukit tu...risau kalau ada
orang pakai racun serangga nanti boleh keracunan penduduk kampung...”

“Ada...selalu jugak orang luar dari Kapit datang buat ceramah sini untuk jaga
kebersihan sungai...yang tu program bakar sampah tu...dari Majlis Daerah
Kapit...Bahagian Kesihatan Awam tu...mereka lah yang bawa kita untuk bakar
sampah...nanti sungai kotor mereka cakap...”

R1 juga menekankan bahawa kualiti sumber air di kawasan mereka masih bersih dan
selamat digunakan. Beliau menyatakan bahawa kebersihan air ini terjaga kerana terdapat
peraturan ketat yang melarang penduduk daripada melakukan aktiviti pertanian dan
menggunakan racun serangga di kawasan tadahan air. Menurut beliau, langkah ini penting
untuk mengelakkan pencemaran yang boleh membahayakan kesihatan penduduk kampung.
Selain itu, R1 menyebut bahawa program kesedaran seperti ceramah kesihatan dan gotong-
royong sering diadakan oleh pihak luar termasuk Majlis Daerah Kapit dan Bahagian
Kesihatan Awam.

Dalam pada itu, R2 menjelaskan bahawa sumber utama air bersih di Long Busang
diperoleh dari Sungai Payau dan Sungai Paruk. Beliau menyatakan bahawa sungai-sungai ini
adalah sungai gunung yang mempunyai aliran air yang bersih dan jernih menjadikannya
sesuai sebagai sumber bekalan air untuk penduduk kampung. R2 turut menekankan bahawa
sungai-sungai ini tidak tercemar kerana tiada aktiviti pertanian atau pembalakan dijalankan di
kawasan tadahan air tersebut. Keadaan ini memastikan air yang disalurkan melalui sistem
paip ke rumah-rumah penduduk kekal bersih dan selamat untuk digunakan dalam kehidupan
seharian.

Pernyataan R2:

“...kan sungai tu sungai gunung...bersih sangat tu...”
“Ya bersih...tidak juga orang buat ladang sana...kita pun larang pembalakan
atas bukit tu...”

R3 pula menyatakan bahawa sumber utama bekalan air di kampung datang daripada
beberapa sungai kecil iaitu Sungai Payau dan Sungai Kupi. Beliau menjelaskan bahawa air
dari sungai-sungai ini disalurkan ke kampung melalui sistem paip yang dipasang khusus
untuk menyalurkan air bersih terus ke rumah penduduk. R3 turut menekankan bahawa
sungai-sungai ini mempunyai air yang sangat bersih dan jernih kerana berasal dari kawasan
gunung yang tidak tercemar. Tambahan pula, lokasi sungai yang terletak jauh dari aktiviti
pertanian dan pembalakan memastikan airnya bebas daripada bahan kimia dan pencemaran
lain.

R3 juga menegaskan bahawa penduduk kampung mempunyai kesedaran tinggi dalam
menjaga kebersihan sumber air ini. Beliau menyatakan bahawa terdapat larangan keras
terhadap sebarang aktiviti pertanian atau pencerobohan di kawasan tadahan air bagi
mengelakkan pencemaran. Malah, beliau berkongsi insiden terdahulu di mana aktiviti
menangkap ikan (Nyekep) di kawasan hulu sungai telah menyebabkan air menjadi keruh dan
tercemar. Sejak itu, penduduk kampung melarang sebarang aktiviti yang boleh mencemarkan
sungai.

Pernyataan R3:
“Kalau air bersih yang orang datang pasang untuk kita tu dari lalut Paruk tu...dari sungai
Payau jauh sana...”

“...kita tidak pergi buat kebun dekat sungai sana...kita tidak pergi buat ladang
sana...kita tidak pergi ceroboh sana...dekat empangan dia sana...sebab tu dia
asli...asli sungai bersih tu..jernih...kalau kita pergi buat kebun dekat dia
sana...itu bahan pencemar masuk...kotoran masuk...itu orang pernah pergi

nyekep dulu...nahh!. keruh semua air paip sebab orang pergi nyekep di hulu
sungai tu...sebab tu orang tak bagi orang pergi nyekep lagi sana...nanti
kotor...sebab tu asli sungai yang mengalir masuk...”

Seterusnya, R4 menyatakan bahawa penduduk Long Busang mendapatkan sumber air
paip dari dua sungai utama iaitu Sungai Telik dan Sungai Sengim. Sungai Telik merupakan
sumber air lama yang telah digunakan sejak dahulu untuk keperluan penduduk. Sementara
itu, Sungai Sengim kini menjadi sumber utama untuk Sarawak Alternative Water Supply
(SAWAS) yang membekalkan air bersih kepada penduduk kampung. Walaupun begitu,
bekalan air dari sistem SAWAS sering menghadapi masalah seperti gangguan dan ketiadaan
bekalan secara berkala. Kedua-dua sungai ini dipilih kerana kebersihannya yang dijaga
melalui larangan ketat terhadap sebarang aktiviti yang boleh mencemarkan kawasan tadahan
air.

Pernyataan R4:
“Dua sumber sekarang...satu di sungai Telik...satu di sungai Sengim...kalau
yvang di sungai Sengim itu...itu yang pergi air bersih itu...sungai Telik itu pula
sumber air lama Long Busang...”

“dari sungai Sengim sumber SAWAS itu...itu yang selalu terganggu...selalu tiada
paip...ada juga paip dari sungai Sengim tu paip biasa...yang SAWAS itu kira dari
sana sekarang...”

“kalau ada block mereka pergi bersihkan lah...itu pertama...kedua melarang
pihak kompeni datang mengacau kawasan tadahan air itu juga...melarang keras
aktiviti pembalakan di dekat sana...”

Sungai memainkan peranan penting dalam kehidupan masyarakat Long Busang
sebagai sumber air bersih untuk keperluan harian. Responden menunjukkan komitmen tinggi
terhadap pemeliharaan sungai melalui larangan aktiviti pencemaran seperti pembalakan dan
pertanian di kawasan tadahan air. Program gotong-royong dan ceramah kesedaran yang
dianjurkan oleh Majlis Daerah Kapit turut memperkukuh usaha menjaga kebersihan sungai.
Dapatan ini selari dengan laporan Faisal (2024), yang menekankan kepentingan pendidikan
komuniti dalam kelestarian sungai.

Namun, kajian Sudarmadji et al. (2016), menunjukkan pemahaman masyarakat
tentang pengelolaan pencemaran sungai masih terbatas. Walaupun begitu, penduduk Long
Busang mematuhi peraturan ketat untuk memastikan sumber air mereka kekal bersih.
Pendekatan pendidikan komuniti yang lebih menyeluruh diperlukan untuk meningkatkan
kesedaran tentang pentingnya pemuliharaan sungai bagi manfaat ekosistem dan kesihatan
manusia.

Kearifan Tempatan Penggunaan Tumbuhan Dalam Penjagaan Kesihatan (Biosfera)

Tumbuhan-tumbuhan semula jadi berperanan penting kepada penduduk luar bandar sebagai
sumber makanan, sumber pendapatan, bahan binaan dan peralatan, sumber bahan api dan
perubatan tradisional. Berdasarkan temu bual dengan empat responden, kesemua responden
(R1, R2, R3 dan R4) menunjukkan pengetahuan tentang penggunaan tumbuhan sebagai
ubatan tradisional seperti akar Toba, akar Kelawit, akar Padan, Sala Sanam, daun Empung
dan Opak Bala.

R1 menyebutkan tentang dua jenis tumbuhan tradisional yang digunakan dalam
penjagaan kesihatan iaitu akar Padan dan akar Kelawit. Akar Padan digunakan untuk
menurunkan demam dengan cara merebus akarnya dan meminum air rebusan yang pahit



Rumpun Jurnal Persuratan Melayu, Vol. 13 (1), 26 - 41, 2025 38
Budiman Writers Association of Malaysia (BUDIMAN)
ISBN:2637-126X

tetapi berkesan seperti ubat moden. Sementara itu, akar Kelawit dipercayai sebagai penawar
racun dan digunakan untuk menurunkan kolesterol. R1 juga menekankan bahawa akar
Kelawit ini tumbuh secara liar di hutan dan sering dicari oleh orang luar, seperti orang Cina
yang turut mengakui khasiatnya. Kedua-dua tumbuhan ini menggambarkan kepelbagaian
pengetahuan tradisional dalam penjagaan kesihatan masyarakat setempat.

Foto 3 4: Sungai Payau
Sumber: Pengkaji (2024)

R “ad

Pernyataan R1:
“Akar padan ni pahit rasanya...tapi bagus untuk turunkan demam...macam
panadol...ada juga akar kelawit... orang cakap akar ni penawar racun...dan baik
juga untuk turunkan kolesterol...”

“...selalu orang Cina kem sana datang minta akar tu dengan pakcik...mereka
cakap bagus untuk kolestrol...”

Manakala, R2 menyebutkan tentang akar Padan ini digunakan sebagai ubat
tradisional untuk merawat sakit perut. Akar ini diolah dengan cara merebusnya dan air
rebusan diminum untuk menghilangkan rasa sakit. Selain itu, R2 juga menekankan bahawa
akar ini sangat berkesan dalam penggunaannya sebagai rawatan semula jadi bagi masalah
kesihatan tertentu terutama berkaitan perut.

Pernyataan R2:
“Yang akar padan tu...bagus sangat tu untuk ubat sakit perut...kalau kita sakit
perut tu kita minum...kita rebus dulu...air dia kita minum...”

Sehubungan dengan itu, R3 menyebutkan beberapa tumbuhan tradisional yang
digunakan dalam penjagaan kesihatan, termasuk akar Padan, Opak Bala dan Sala Sanam.
Akar Padan digunakan untuk menyembuhkan sakit perut dan juga dipercayai sebagai
penawar bisa ular. Akar ini biasanya dikunyah dan airnya ditelan sebagai rawatan. Opak Bala
disebutkan sebagai tumbuhan yang digunakan untuk merawat penyakit seperti kanser,
walaupun keberkesanannya bergantung kepada keadaan individu. Selain itu, Sala Sanam
digunakan untuk membantu merawat tekanan darah tinggi. Tumbuhan ini menunjukkan
peranan penting hutan dalam menyediakan sumber semula jadi untuk penjagaan kesihatan
masyarakat.

Pernyataan R3:
“Akar padan itu...untuk sakit perut orang cakap...akar dalam hutan tu...itu yang
kita kunyah-kunyah...selalu pakcik kamu pastor kunyah dia kalau dia sakit
perut...orang cakap penawar bisa ular juga...”

“...itu opak bala juga...tidak tahu apa dalam bahasa melayu...bagus untuk rawat
kanser orang cakap...”

“...sala sanam itu juga...yang dekat pokok laran itu...yang tergantung di pokok
laran itu...orang pakai ubat juga itu...ubat darah tinggi...”

Seterusnya, akar Toba ialah tumbuhan tradisional yang disebut oleh R4 sebagai ubat
untuk merawat jangkitan kuman. Akar ini biasanya direbus kemudian wap dari air panas
digunakan untuk membantu mengurangkan gejala yang disebabkan oleh jangkitan. Ia
dipercayai berkesan dalam membantu proses pemulihan. Daun Empung pula digunakan
sebagai rawatan untuk demam. Daun ini direbus dan air rebusannya digunakan untuk
mandian bagi menurunkan suhu badan. Kaedah ini merupakan salah satu cara tradisional
yang sering digunakan untuk merawat demam secara semula jadi.

Pernyataan R4:
“Kalau akar Toba itu kita ngesi...err...untuk sembuhkan...err symptom kena kena
kuman macam tu jangkitan kuman...itu boleh ngesi pakai Toba...kalau...ranting
Empung ataupun daun Empung pula kita mandi kalau kita fikir aaa demam-
demam lah...demam-demam kita mandi dia punya air...”

Masyarakat Dayak Orang Ulu memiliki pengetahuan tradisional yang luas mengenai
tumbuhan ubatan dengan menggunakan pelbagai jenis tumbuhan seperti akar Padan, akar
Kelawit, akar Toba, Sala Sanam dan daun Empung untuk merawat penyakit seperti demam,
sakit perut, kolestrol, darah tinggi, kanser dan jangkitan kuman. Amalan tradisional ini
diwarisi turun-temurun, selari dengan dapatan Jurry et al. (2016) dan Shariffah Suraya
(2013), yang menyoroti kebergantungan masyarakat tempatan terhadap sumber hutan bukan
kayu (NTFP) untuk penjagaan kesihatan.

Namun, penggunaan tumbuhan tradisional semakin berkurangan dalam kalangan
generasi muda akibat peralihan kepada rawatan moden (Saputri & Arsih, 2019). Oleh itu,
kajian ini menekankan pentingnya mendokumentasi dan memelihara pengetahuan tradisional
ini bagi memastikan kesinambungan amalan perubatan tradisional yang dipastikan
keberkesanannya dalam merawat pelbagai penyakit.

Rajah 5: Akar Padan Rajah 6. Akar Kelawit
Sumber: Pengkaji (2024 Sumber: Pengkaji (2024)

RUMUSAN

Secara keseluruhannya, hasil kajian membuktikan bahawa elemen geografi dan pengetahuan
tradisional masyarakat Dayak Orang Ulu boleh dimanfaatkan dalam pengurusan sumber
semula jadi, pembangunan komuniti dan adaptasi terhadap cabaran bencana alam sekitar.
Oleh itu, kearifan tempatan ini bukan sahaja memberikan manfaat kepada masyarakat
tempatan tetapi juga berpotensi menjadi model untuk pengurusan lestari di peringkat global.
Kajian elemen-elemen ini bukan sahaja membuka perspektif baharu tentang kearifan
tempatan tetapi juga menyumbang kepada strategi kelestarian komuniti berdasarkan
pemahaman yang lebih mendalam terhadap persekitaran sosial dan ekologi mereka. Usaha
untuk mendokumentasikan dan memelihara pengetahuan ini perlu dilaksanakan terutama
kepada generasi muda bagi memastikan kesinambungan warisan pengetahuan tradisional dan
penggunaannya dalam pelbagai bidang.

